
Francisco Javier Enerizen “Curso de Derecho Urbanístico de Navarra” liburua aurkeztu dute
Egileak hirigintza zuzenbideari buruzko jakintza teoriko eta praktikoak bildu eta sistematizatu ditu NAPIk argitaratutako liburuan
2010eko otsailak 10, asteazkena.  “Curso de Derecho Urbanístico de Navarra” liburua gaur goizean aurkeztu du Etxebizitza eta Lurralde Antolamendu kontseilariak, Amelia Salanueva Murguialdayk. Egilea, Francisco Javier Eneriz Olaechea, Nafarroako Herriaren Defendatzailea da, eta hirigintza zuzenbidean  aditua. Ekitaldian parte hartu dute, baita ere, egileak berak eta Funtzio Publikoko zuzendari nagusiak, Gregorio Eguilaz Gogorzak.
Nafarroako Administrazio Publikoko Institutuak (NAPIk) argitaratutako liburu horretan hirigintza zuzenbidearen gainean jasotako jakintza teoriko eta praktikoak bildu eta sistematizatu ditu egileak. 


Zehazki, hirigintza zuzenbidearen inguruan Nafarroan indarrean dagoen araudia hartu du gaitzat; bereziki Lurralde Antolamenduaren 2002ko Foru Legea eta lege horren aldaketak eta garatutako araudiak. Alde horretatik, analisia estatuko hirigintza araudiarekin lotu du egileak; estatuko araudi hori 2008ko Lurzoruaren Legearen testu bateginean dago bildua. 


Egilearen hitzetan, liburua “ikastaro" gisa argitaratu du, bi arrazoirengatik: batetik, helburu didaktikoa duelako; eta bestetik, hirigintza legeria aldakorra delako. Testua didaktikoa da, hain zuzen, asmoa delako Nafarroan aplikatzen den hirigintza antolamendu konplexua erraz ulertzeko moduan azaltzea. Horregatik, liburua hirigintzaren arlo guztietako profesionalentzako dago egina: administrazioko funtzionario publikoek, epaileek, magistratuek, abokatuek, hirigintza aholkulariek, hirigintza sustatzaileek, unibertsitateko irakasle eta ikasleek, eta, noski, hirigintza zuzenbidea zertan den ikasten hasi nahi duten guztiek. 


Hirigintza legeriaren aldakortasunari dagokionez, ikusi besterik ez dago 1986tik Nafarroan bost hirigintza lege izan ditugula (dagozkien aldaketekin) eta estatuan hiru lege eta bi testu bategin onartu dituztela. Egilearen arabera, datozen urteetan legeria aldatzen joango da, ezinbestean. Orain dela gutxi, adibidez, hirigintza eta etxebizitzari buruzko presako neurrien Foru Legea onartu dute. Horrez gain, Nafarroako Gobernuak etxebizitzen eskuragarritasunari buruzko Foru Legearen proiektua aurkeztu du Nafarroako Parlamentuan, eta beste autonomia erkidego batzuetan ere gauza bera egiten ari dira.
Hirigintza zuzenbideari buruzko hamalau ikasgai
Gaur goizeko aurkezpenean, Enerizek liburuaren edukia labur-labur azaldu du. Liburuaren hitzaurrea Martin Razquin Lizarragak egin du; Razquin administrazio zuzenbideko katedraduna da Nafarroako Unibertsitate Publikoan. Hitzaurrearen ondoren hamalau ikasgai daude. Lehenbizikoan azaltzen da foru erkidegoak hirigintza arloan zer eskumen dituen eta Nafarroan hirigintza zuzenbidea nola bilakatu den. Bigarrena Nafarroako administrazio publikoek arlo horretan dauzkaten eskumen, antolamendu eta harremanei buruzkoa da. 
Hirugarrena lurraldearen antolamenduaren gainekoa da (kontzeptua, printzipioak eta tresnak). Laugarrenean eta bosgarrenean egileak Udalen hirigintza plangintza deskribatu eta aztertu ditu (hiri berrien eredua): xedea; motak; plangintzak onartzeko, berrikusteko eta aldatzeko prozedura; eta plangintzen eraginak. Seigarrena hirigintza zuzenbidearen alorrean herritarrek dauzkaten eskubideei buruzko da. Zazpigarrenean eta zortzigarrenean, egileak azaldu du lurzoruaren jabetzaren erregimena gaur egun nola geratu den: zer lurzoru mota dauden, jabeek zer eskubide eta betekizun dauzkaten, eta administrazioak zein kasutan ordaindu behar dizkieten partikularrei kalteak. 
Hurrengo bi ikasgaiak plangintzaren egikaritzeari buruzkoak dira: planoen mamitzea, printzipioak, egikaritze sistemak (publikoak eta pribatuak), lurren urbanizatzea, lursailen zatitzea eta zatitze horrek eragiten dituen arazoak, ostatua jasotzeko eta lehengoa bueltatzeko eskubide sozialak, hornidura publikoetarako lursailak eskuratzea eta hirigintza hitzarmenak. Hamaikagarren ikasgaia desjabetze urbanistikoei eta lurzoruaren balioespenari buruzkoa da, eta hurrengo biak araudiaren babesari eta hirigintza lege-hausteei eta zigorrei buruzkoak. 
Azken ikasgaian egileak aztertu ditu lurzoru ondare publikoak (besteak beste, Lurzoru Publikoaren Foru Bankua) eta azalera, eroslehentasun eta atzera eskuratze eskubideak.      


Liburuaren 700 ale argitaratu dituzte eta dagoeneko eskuratzeko moduan daude Nafarroako Gobernuaren Argitalpen Zerbitzuan eta liburu-dendetan (bederatzi euro balio ditu. Liburuarekin batera, gainera, Nafarroako Justizia Auzitegi Nagusiaren jurisprudentzia banatuko dute.
Egilea
Francisco Javier Eneriz Olaechea Nafarroako Herriaren Defendatzailea da 2007tik. Horrez gain, zuzenbidean doktorea da eta eskolak eman ditu Nafarroako Unibertsitate Publikoan, zuzenbideko irakasle elkartu gisa. Gainera, kargu hauetan lanean aritu da: Lurralde Antolamendu eta Hirigintza Zerbitzuko zuzendaria, Lurralde Antolamendu eta Ingurumen Departamentuko idazkari teknikoa, eta Nafarroako Administrazio Publikoen Azterlan eta Modernizazio Zerbitzuko zuzendaria. 

Horrez gain, liburu bilduma eta artikulu ugari idatzi eta hainbat hitzaldi eman ditu, hirigintza, administrazio, konstituzio eta toki zuzenbideari buruzkoak eta oinarrizko eskubideen babesaren gainekoak. 






	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 3


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 2 de 3



[image: image1.png][image: image2.png][image: image3.png][image: image4.png][image: image5.png][image: image6.png]